
O‘ZBEKISTON RESPUBLIKASI BANK TIZIMI: 
MARKAZIY BANK VA UNING VAZIFALARINING 
IQTISODIY ASOSI
Ilmiy rahbar: Sherkulova N.B.,

Fayzullayeva Maxliyo Akbar qizi

Annotatsiya. O‘zbekiston Respublikasi bank tizimining ikki bosqichli tuzilishi, uning tarkibiy qismlari va faoliyat yuritish 
tamoyillari tahlil qilingan. Markaziy bankning huquqiy maqomi, mustaqilligi, tashkiliy tuzilmasi hamda pul-kredit siyosat-
ini amalga oshirish, bank nazoratini tashkil etish, emissiyani amalga oshirish, to‘lov tizimlari faoliyatini muvofiqlashtir-
ish va valyuta zaxiralarini boshqarish kabi asosiy funksiyalari yoritilgan. Tadqiqot amaldagi qonunchilik hamda Markaziy 
bankning rasmiy ma’lumotlari asosida olib borilgan va bank tizimini yanada takomillashtirishga oid ilmiy xulosalar shakl-
lantirilgan.

Kalit so‘zlar: bank tizimi, Markaziy bank, pul-kredit siyosati, bank nazorati, emissiya, to‘lov tizimi, moliyaviy barqarorlik, 
tijorat banklari.

Abstract. The two-tier structure of the banking system of the Republic of Uzbekistan, together with its components 
and operating principles, is analyzed. Particular attention is given to the legal status, independence, and organizational 
structure of the Central Bank, as well as to its key functions, including the implementation of monetary policy, banking 
supervision, currency issuance, coordination of payment systems, and management of foreign exchange reserves. The 
study is based on the current legislation and official data of the Central Bank, and presents conclusions aimed at further 
improving the banking system.

Keywords: banking system, Central Bank, monetary policy, banking supervision, currency issuance, payment systems, 
financial stability, commercial banks.

Аннотация. Проанализированы двухуровневая структура банковской системы Республики Узбекистан, 
ее основные элементы и принципы функционирования. Особое внимание уделено правовому статусу, 
независимости и организационной структуре Центрального банка, а также его ключевым функциям, включая 
проведение денежно-кредитной политики, осуществление банковского надзора, эмиссию национальной валюты, 
координацию деятельности платежных систем и управление золотовалютными резервами. Исследование 
основано на действующем законодательстве и официальных данных Центрального банка, на основе которых 
сформулированы научные выводы, направленные на дальнейшее совершенствование банковской системы.

Ключевые слова: банковская система, Центральный банк, денежно-кредитная политика, банковский надзор, 
эмиссия национальной валюты, платежные системы, финансовая устойчивость, коммерческие банки.

K I R I S H
Har qanday davlat iqtisodiyotining barqaror rivojlanishi, avvalambor, uning moliya-kredit tizimi qanchalik 

samarali tashkil etilganiga bog‘liq. Bank tizimi iqtisodiyotning “qon tomir tizimi” sifatida pul mablag‘larini 
jamlash, ularni qayta taqsimlash va real sektorga yo‘naltirish vazifasini bajaradi. O‘zbekiston Respublikasida 
bozor iqtisodiyotiga o‘tish jarayonida bank tizimini isloh qilish davlat siyosatining ustuvor yo‘nalishlaridan biri 
bo‘lib kelmoqda.

So‘nggi yillarda mamlakatimizda bank-moliya sohasini erkinlashtirish, tijorat banklarini xususiylashtirish 
hamda raqamli bank xizmatlarini rivojlantirish borasida izchil islohotlar amalga oshirilmoqda. Ushbu 
jarayonlarning markazida O‘zbekiston Respublikasi Markaziy banki turadi, chunki aynan u pul-kredit siyosatini 
ishlab chiqish va amalga oshirish, milliy valyuta barqarorligini ta’minlash hamda bank tizimi ustidan nazoratni 
amalga oshirish vakolatiga ega yagona davlat organi hisoblanadi.

Jahon tajribasi shuni ko‘rsatadiki, milliy bank tizimining barqarorligi ko‘p jihatdan Markaziy bankka berilgan 

vakolatlar ko‘lami, uning mustaqillik darajasi hamda pul-kredit siyosatining samaradorligiga bog‘liq. Rivojlangan 
mamlakatlarda (AQSh Federal zaxira tizimi, Yevropa Markaziy banki, Yaponiya banki) Markaziy bankning 
mustaqilligi konstitutsiyaviy va qonuniy jihatdan qat’iy belgilab qo‘yilgan bo‘lib, bu inflyatsiyaga qarshi kurashda 
uzoq muddatli ishonchni ta’minlaydi. O‘zbekiston Respublikasi ham shunga o‘xshash yo‘nalishda rivojlanmoqda. 
2017-yildan buyon davom etayotgan keng ko‘lamli iqtisodiy islohotlar doirasida Markaziy bankning mustaqilligi 
bosqichma-bosqich mustahkamlanib bormoqda hamda inflyatsiya darajasini barqarorlashtirish bo‘yicha zarur 
choralar ko‘rilmoqda.

Markaziy bankning oliy boshqaruv organi — Markaziy bank Boshqaruvi bo‘lib, unga Markaziy bank raisi 
rahbarlik qiladi. Markaziy bank raisi, uning birinchi o‘rinbosari va o‘rinbosarlari O‘zbekiston Respublikasi 
Prezidenti tomonidan lavozimga tayinlanadi va lavozimidan ozod etiladi. Boshqaruv asosiy stavka, pul-kredit 
siyosatining asosiy yo‘nalishlari hamda bank tizimiga oid boshqa strategik masalalar bo‘yicha qarorlar qabul 
qiladi.

Markaziy bank tarkibida pul-kredit siyosati, statistika va tadqiqotlar, monetar operatsiyalar, bank nazorati, 
moliyaviy barqarorlik, kredit axborotining davlat reyestri kabi ixtisoslashtirilgan departamentlar faoliyat yuritadi. 
Bundan tashqari, Markaziy bank O‘zbekiston Respublikasi Oliy Majlisi palatalari va Vazirlar Mahkamasi bilan 
hamkorlikda qonun hujjatlari loyihalarini ishlab chiqishda faol ishtirok etadi.

Markaziy bank Boshqaruvining majlislari oyiga kamida bir marta o‘tkaziladi. Boshqaruv majlislarini 
Markaziy bank raisi chaqiradi. Majlislar, shuningdek, Boshqaruvning kamida uch nafar a’zosining talabiga 
binoan ham chaqirilishi mumkin. Boshqaruv majlislariga Markaziy bank raisi, u bo‘lmagan taqdirda esa uning 
o‘rinbosarlaridan biri raislik qiladi. Boshqaruv a’zolarining kamida uchdan ikki qismi ishtirok etgan majlis 
vakolatli hisoblanadi. Ovozlar teng bo‘lgan taqdirda Markaziy bank raisining ovozi hal qiluvchi hisoblanadi. 
Boshqaruv majlislari, qoida tariqasida, yopiq tarzda o‘tkaziladi.

Mazkur maqolaning maqsadi O‘zbekiston Respublikasi bank tizimining umumiy tuzilmasini tahlil qilish 
hamda Markaziy bankning huquqiy maqomi, tashkiliy tuzilmasi va asosiy vazifalarini ilmiy asosda yoritishdan 
iborat. Tadqiqot vazifalari sifatida quyidagilar belgilangan: bank tizimining ikki bosqichli modelini tavsiflash; 
Markaziy bankning huquqiy maqomi va mustaqillik darajasini tahlil qilish; Markaziy bankning asosiy funksiyalarini 
har tomonlama yoritish; hamda bank tizimini yanada takomillashtirish bo‘yicha takliflar ishlab chiqish.

M A V Z U G A  O I D  A D A B I Y O T L A R  S H A R H I
Bank tizimining iqtisodiy rivojlanishdagi o‘rni iqtisodiyot nazariyasida moliyaviy resurslarni samarali 

taqsimlash, investitsion faollikni rag‘batlantirish hamda makroiqtisodiy barqarorlikni ta’minlovchi muhim 
institut sifatida baholanadi. T. T. Joʻrayev va M. A. Hamdamov bank tizimining iqtisodiy mazmunini moliyaviy 
vositachilik, kapital harakati va pul muomalasini tartibga solish bilan bog‘liq holda yoritib, Markaziy bankning 
pul-kredit siyosatini amalga oshirishdagi o‘rni iqtisodiy barqarorlikni ta’minlashning asosiy omillaridan biri 
ekanligini ta’kidlaydi [3].

O‘zbekiston Respublikasi Markaziy banki tomonidan e’lon qilinayotgan asosiy stavka bo‘yicha matbuot 
xabarnomalari hamda 2022–2024-yillardagi faoliyat to‘g‘risidagi hisobotlarda inflyatsion targetlash rejimi, asosiy 
stavka mexanizmi, moliyaviy barqarorlikni ta’minlash va bank nazoratini takomillashtirish yo‘nalishlari tizimli 
ravishda yoritilgan. Ushbu manbalarda pul-kredit siyosati instrumentlarini takomillashtirish, to‘lov tizimlarini 
modernizatsiya qilish hamda bank sektorida raqobat muhitini rivojlantirishga alohida e’tibor qaratilgan [4; 5; 6].

So‘nggi yillarda bank tizimini isloh qilish bo‘yicha qabul qilingan strategik hujjatlar va rasmiy ma’lumotlar 
davlat ulushidagi tijorat banklarini bosqichma-bosqich xususiylashtirish, korporativ boshqaruvni takomillashtirish 
hamda xalqaro standartlarni joriy etishga qaratilgan islohotlarning izchil amalga oshirilayotganini ko‘rsatadi. 
Qonunchilik ma’lumotlari milliy bazasi va Markaziy bankning rasmiy axborotlari ushbu yo‘nalishdagi huquqiy 
asoslar hamda amaliy natijalarni tahlil qilish uchun ishonchli manba hisoblanadi [7; 8].

T A D Q I Q O T  M E T O D O L O G I YA S I
Tadqiqotning metodologik asosini qiyosiy tahlil, tizimli yondashuv hamda normativ-huquqiy hujjatlarni tahlil 

qilish usullari tashkil etadi. Ma’lumotlar manbai sifatida O‘zbekiston Respublikasining amaldagi qonunchiligi, 
Markaziy bankning rasmiy statistik va tahliliy materiallari hamda ilmiy adabiyotlardan foydalanilgan.

T A H L I L  V A  N A T I J A L A R
O‘zbekistonda, jahonning ko‘plab mamlakatlarida bo‘lgani kabi, bank tizimi Markaziy bank va aksiyadorlik-

tijorat banklaridan iborat ikki bo‘g‘indan tashkil topgan. Bu tizim tarkiban O‘zbekiston Respublikasi Markaziy 

banki va uning muassasalari, Tashqi iqtisodiy faoliyat milliy banki, Xalq banki hamda aksiya va pay asosida 
tashkil qilingan, shuningdek, chet el kapitali ishtirokidagi tijorat banklari hamda ularning vakolatxonalaridan 
iboratdir.

Ikki bosqichli tizimning mohiyati shundaki, Markaziy bank tijorat banklari bilan bevosita raqobatga 
kirishmaydi, balki ularning faoliyatini tartibga soluvchi, nazorat qiluvchi va pul-kredit siyosatini yurituvchi yuqori 
organ sifatida faoliyat yuritadi. Tijorat banklari esa aholi va tadbirkorlik subyektlariga bevosita bank xizmatlarini 
— kredit berish, depozitlarni qabul qilish, hisob-kitoblarni amalga oshirish hamda boshqa bank operatsiyalarini 
bajaradi.

Markaziy bank tomonidan boshqariladigan va muvofiqlashtiriladigan infratuzilma subyektlari, xususan, 
lombardlar hamda mikromoliya muassasalari bank tizimining tarkibiy qismlari sanaladi. Shuningdek, ushbu 
tizim faoliyatini ta’minlashda “Respublika valyuta birjasi” hamda “Qimmatli qog‘ozlarning markaziy depozitariysi” 
aksiyadorlik jamiyati kabi tuzilmalar ham bevosita ishtirok etadi.

So‘nggi yillarda O‘zbekiston bank tizimida tub o‘zgarishlar ro‘y berdi: davlat ulushidagi yirik banklarni 
bosqichma-bosqich xususiylashtirish dasturi amalga oshirilmoqda, xorijiy investorlarning bank kapitalidagi 
ishtiroki kengaymoqda, shuningdek, raqamli banklar va moliyaviy texnologiyalar (fintech)dan foydalanish 
jadal rivojlanmoqda. Bu jarayonlar bank xizmatlari bozorida raqobat muhitini kuchaytirib, aholi va tadbirkorlik 
subyektlari uchun sifatli hamda arzon moliyaviy xizmatlar ko‘lamini kengaytirmoqda.

Bank tizimining ikkinchi bosqichida faoliyat yurituvchi tijorat banklari o‘z faoliyatini Markaziy bank tomonidan 
berilgan litsenziya asosida amalga oshiradi va unga muntazam ravishda moliyaviy hisobot taqdim etadi. 
Bunday nazorat mexanizmi tizimli xavflarning oldini olish hamda omonatchilar va mijozlarning manfaatlarini 
himoya qilishga xizmat qiladi.

O‘zbekiston Respublikasi Markaziy bankining huquqiy maqomi, vakolatlari va vazifalari O‘zbekiston 
Respublikasi Konstitutsiyasi hamda Oʻzbekiston Respublikasining 2019-yil 11-noyabrdagi “O‘zbekiston 
Respublikasining Markaziy banki to‘g‘risida”gi O‘RQ-582-son1 Qonun bilan belgilanadi. Ushbu qonunchilikka 
ko‘ra, Markaziy bank yuridik shaxs bo‘lib, u davlatning mutlaq mulki hisoblanadi hamda o‘z xarajatlarini o‘z 
daromadlari hisobidan qoplaydi.

Markaziy bankning eng muhim xususiyati — uning davlat hokimiyati va boshqaruvining boshqa organlaridan 
mustaqilligidir. Ushbu mustaqillik pul-kredit siyosatining siyosiy bosimlardan xoli bo‘lishini hamda inflyatsiyaga 
qarshi kurash chora-tadbirlarining izchil amalga oshirilishini ta’minlaydi.

Shu bilan birga, qonunchilikda Markaziy bank va davlat o‘rtasidagi majburiyatlarning ajratilgani belgilangan: 
Markaziy bank davlatning majburiyatlari yuzasidan, davlat esa Markaziy bankning majburiyatlari yuzasidan 
javobgar bo‘lmaydi.

Mamlakatimiz hududida istiqomat qiluvchi jismoniy shaxslar hamda faoliyat yuritayotgan yuridik shaxslar 
uchun majburiy xususiyatga ega bo‘lgan normativ hujjatlarni qabul qilish Markaziy bankning to‘g‘ridan-to‘g‘ri 
vakolatiga kiradi. Mazkur idora yaxlit va markazlashtirilgan tizim asosida boshqariladi. O‘z zimmasidagi 
funksional vazifalarni bajarish uchun u alohida xizmatlar va tuzilmalarni tashkil etadi. Xususan, poytaxtda, 
Qoraqalpog‘iston Respublikasida hamda barcha viloyat markazlarida uning hududiy boshqarmalari mavjud 
bo‘lib, ular yuridik shaxs hisoblanmaydi. Ularning hamda tegishli muassasalarning faoliyati Markaziy bank 
Boshqaruvi tomonidan tasdiqlangan nizomlar bilan belgilanadi. Ushbu vakolat Markaziy bankka bank-moliya 
sohasini operativ va moslashuvchan tarzda tartibga solish imkonini beradi, chunki tez o‘zgaruvchan moliya 
bozori sharoitida qonun darajasidagi normativ-huquqiy hujjatlarni qabul qilish jarayoni ancha uzoq vaqt talab 
etishi mumkin.

Markaziy bank o‘z vazifalarini bir necha yo‘nalishda amalga oshiradi: pul-kredit siyosatini yuritish, pul 
emissiyasi, bank tizimini prudensial nazorat qilish, to‘lov tizimining barqarorligini ta’minlash, xalqaro zaxiralarni 
boshqarish, hukumatning fiskal agenti sifatida faoliyat yuritish, jinoiy daromadlarni legallashtirishga qarshi 
kurashish hamda statistika va moliyaviy savodxonlikni oshirish. Ushbu yo‘nalishlar orasida so‘nggi yillarda eng 
ko‘p takomillashtirilgan va statistik jihatdan kuzatish mumkin bo‘lgan ikki soha — pul-kredit siyosati hamda 
bank tizimini nazorat qilish masalalariga alohida to‘xtalib o‘tiladi.

1. Pul-kredit siyosati dinamikasi tahlili
2022–2026-yillar davomida Markaziy bankning asosiy stavka siyosatini kuzatish shuni ko‘rsatadiki, 

regulyator reaktiv emas, balki inflyatsion kutilmalarga asoslangan proaktiv yondashuvni qo‘llagan. 2022-yil 
mart oyida tashqi iqtisodiy noaniqliklar sharoitida asosiy stavka yillik 17 foizgacha ko‘tarilgan bo‘lsa, yilning 
ikkinchi choragidan boshlab makroiqtisodiy vaziyat barqarorlashgani tufayli stavka 15 foizgacha pasaytirilgan. 
Bu Markaziy bankning inflyatsiyaga qarshi tezkor javob berish qobiliyatini ko‘rsatuvchi muhim dalildir.

2024-yilda kuzatilgan tendensiyalar asosida yuritilgan pul-kredit siyosati ijobiy real foiz stavkalarining 

1	  Oʻzbekiston Respublikasining 2019-yil 11-noyabrdagi “O‘zbekiston Respublikasining Markaziy banki to‘g‘risida”gi O‘RQ-582-son Qonun: 
https://lex.uz/uz/docs/-4590452 

shakllanishiga imkon berdi va inflyatsiyaning kutilayotgan pasayish dinamikasi hisobga olinib, iyul oyida asosiy 
stavka 14 foizdan 13,5 foizga tushirildi. Biroq, 2025-yil boshida vaziyat o‘zgacha tus oldi: import taklifi bilan 
bog‘liq xavf-xatarlar inflyatsiyaning oshishiga olib kelgach, mart oyida stavka 0,5 foizga oshirilib, 14 foizga 
yetkazildi. 2026-yil o‘rtalariga kelib ushbu daraja saqlanib qolmoqda. Yil yakuniga qadar inflyatsiya 6,5 foiz 
atrofida, iqtisodiy o‘sish esa 7–7,5 foiz atrofida bo‘lishi kutilmoqda.

Tahlil xulosasi. So‘nggi 4-yilda asosiy stavka 15 foizdan 17 foizgacha oshib, keyinchalik 13,5 foizgacha 
pasaygan va so‘ngra 14 foiz darajasida barqarorlashgan. Bu holat oddiy tebranish emas, balki inflyatsiya targeti 
(5 foiz) sari izchil, shu bilan birga tashqi omillarga moslashuvchan pul-kredit siyosati yuritilganini ko‘rsatadi. 
Demak, Markaziy bankning mustaqilligi nafaqat huquqiy jihatdan, balki amaliy siyosiy qarorlar qabul qilish 
jarayonida ham namoyon bo‘lmoqda.

2. Bank tizimini nazorat qilish: xususiylashtirish jarayoni tahlili
Markaziy bank tomonidan amalga oshiriladigan prudensial nazorat nafaqat kapital yetarliligi va likvidlik 

me’yorlarini belgilash bilan cheklanmaydi, balki u bank tizimining institutsional isloh qilinishiga ham bevosita 
ta’sir ko‘rsatadi. Bu jihatdan davlat banklarini xususiylashtirish jarayoni yaqqol misol bo‘la oladi. 2025-yil 
1-dekabr holatiga ko‘ra, davlat ulushidagi banklar hissasiga bank tizimi jami aktivlarining 64,53 foizi, ya’ni 576,2 
trillion so‘m to‘g‘ri kelgan. Hozirgi kunda to‘qqizta davlat banki faoliyat yuritmoqda: O‘zmilliybank, Agrobank, 
O‘zsanoatqurilishbank, Asakabank, Xalq banki, Biznesni rivojlantirish banki, Mikrokreditbank, Aloqabank va 
Turonbank.

Strategik reja shuni ko‘rsatadiki, 2027-yilda davlat banklari soni 7 taga, 2028-yilda 6 taga, 2029-yilda 5 
taga, 2030-yilda esa 4 taga qisqartiriladi. Natijada davlat banklarining aktivlardagi ulushini 2026-yildagi 65 
foizdan 2030-yilga kelib 55 foizgacha kamaytirish rejalashtirilgan.

Tahlil xulosasi. Keltirilgan ma’lumotlar davlatning bank tizimidagi ishtiroki hozirgi vaqtda salmoqli 
ekanligini ko‘rsatadi. Shu bilan birga, xususiylashtirish jarayoni bosqichma-bosqich va izchil amalga 
oshirilmoqda. Bu holat Markaziy bank tomonidan belgilangan bank sektorida raqobat muhitini kuchaytirish 
yo‘nalishidagi islohotlarning izchil davom etayotganini ko‘rsatadi hamda kelgusida bank xizmatlari sifati va 
raqobatbardoshligini yanada oshirish uchun keng imkoniyatlar mavjudligini tasdiqlaydi.

X U L O S A  V A  T A K L I F L A R
O‘tkazilgan tahlil shuni ko‘rsatadiki, O‘zbekiston Respublikasida bank tizimi ikki bosqichli tuzilmaga 

ega bo‘lib, uning barqaror faoliyat yuritishida Markaziy bankning hissasi beqiyosdir. Xususan, asosiy stavka 
dinamikasi tahlili (2022–2026-yillar) Markaziy bankning inflyatsiyaga qarshi izchil va moslashuvchan siyosat 
yuritayotganini, xususiylashtirish jarayoni tahlili esa bank tizimida institutsional islohotlarning bosqichma-
bosqich va izchil davom etayotganini ko‘rsatdi. Markaziy bankning mustaqilligi, uning keng ko‘lamli vazifalari 
(pul-kredit siyosati, emissiya, to‘lov tizimlari, tijorat banklari ustidan nazorat, valyuta zaxiralarini boshqarish va 
boshqalar) mamlakat moliyaviy barqarorligini ta’minlashning asosiy omillaridan biri hisoblanadi.

Kelgusida bank tizimini yanada takomillashtirish borasida quyidagi yo‘nalishlarga e’tibor qaratish 
maqsadga muvofiq:

inflyatsiya targetlash tizimini yanada mustahkamlash hamda pul-kredit siyosati instrumentlarini 
takomillashtirish; 

bank nazoratini xalqaro standartlar (Bazel tamoyillari)ga muvofiqlashtirishni izchil davom ettirish; 
elektron bank xizmatlari ko‘rsatish tizimini hamda zamonaviy hisob-kitob amaliyotlari bazasini izchil 

takomillashtirish; 
moliyaviy barqarorlikni ta’minlash bo‘yicha erta ogohlantirish tizimlarini yanada kuchaytirish; 
davlat banklarini xususiylashtirish jarayonini rejalashtirilgan muddatlarda amalga oshirish orqali bank 

sektorida raqobat muhitini yanada kengaytirish. 
Xulosa qilib aytganda, Markaziy bankning samarali faoliyati nafaqat bank-moliya sektorining, balki butun 

milliy iqtisodiyotning barqaror va izchil rivojlanishini ta’minlashda muhim omil hisoblanadi.

